
SIARAN MEDIA

FAMACO PACU INOVASI PEMASARAN MENERUSI
AGROMAS BREW STATION DAN COFFEE EXPRESS

SERDANG, 31 Ogos 2026 - YB Datuk Seri Haji Mohamad bin Sabu, Menteri Pertanian
dan Keterjaminan Makanan hari ini merasmikan Agromas Brew Station dan Agromas
Coffee Express sempena Pameran Pertanian, Hortikultur dan Agro Pelancongan
Malaysia (MAHA) 2026 di Malaysia Agro Exposition Park Serdang (MAEPS),
Serdang.

Turut hadir, YBrs. Tn. Hj. Abang Ahmad Kerdee bin Abang Masagus, Pengerusi FAMA
dan YBrs. Encik Faisal Iswardi bin Ismail, Ketua Pengarah FAMA.

Majlis perasmian yang berlangsung di Agromas Brew Station, berhadapan Hall B,
MAEPS itu mengetengahkan dua pendekatan pemasaran yang memberi penekanan
kepada aspek kemudahan, kepantasan serta pengalaman pengguna, selari dengan
perubahan gaya hidup dan corak pembelian pengguna masa kini.

Agromas Brew Station merupakan inisiatif FAMACO bersama MARDICorp yang
menyediakan ruang jualan makanan dan minuman serta pengalaman menikmati
minuman kopi Agromas kepada pengunjung MAHA 2026. Konsep ini menawarkan
pelbagai pilihan makanan dan minuman yang menepati trend semasa termasuk
burger, chicken tender, waffles, minuman segar dan ais krim, di samping
menyediakan ruang paparan produk Agromas bagi meningkatkan keterlihatan serta
memperkenalkan kepelbagaian produk Agromas kepada pengguna.

Menggunakan konsep “grab & go”, Agromas Brew Station dirangka bagi memenubhi
keperluan pengguna masa kini yang mengutamakan kepantasan, kemudahan serta
pilihan makanan yang menepati citarasa semasa. Pada masa sama, identiti Agromas
terus diperkukuh menerusi produk dan elemen penjenamaan bagi memastikan
jenama tersebut kekal relevan dan lebih dekat dengan pengguna.

Agromas Brew Station turut menyediakan Business Lounge yang selesa, berhawa
dingin dan lebih privasi melalui pakej makanan dan minuman. Selain itu, lebih 10 SKU
produk Agromas dipamerkan dan dijual menerusi ruang paparan khas di dalam
Agromas Brew Station, manakala jualan minuman dan ais krim dikendalikan secara
eksklusif oleh FAMACO.

Dalam usaha memperluaskan saluran pemasaran alternatif, Agromas Coffee Express
pula diperkenalkan sebagai mesin layan diri yang membolehkan pengguna
mendapatkan produk minuman khususnya kopi jenama Agromas secara lebih mudah,
cepat dan strategik. MAHA 2026 dijadikan sebagai projek perintis untuk menguiji
penerimaan pengguna, corak pembelian serta potensi jualan menerusi mesin layan
diri sebelum model ini diperluaskan ke lokasi strategik lain.

Konsep Agromas Coffee Express memberi tumpuan kepada pengalaman layan diri
dan pembelian pantas, sekali gus mewujudkan satu saluran jualan alternatif yang
fleksibel tanpa memerlukan tenaga kerja secara langsung. Pada masa akan datang,
mesin berkenaan berpotensi ditempatkan di lokasi yang mempunyai trafik pengguna
tinggi seperti premis kerajaan, pejabat, institusi, universiti, hospital dan kawasan
tumpuan awam.

Sebanyak lapan unit Agromas Coffee Express disediakan dengan pilihan seperti Kopi
Pracampur Hazelnut, Kopi Pracampur Habbatussauda, Kopi Pracampur White
Coffee, Minuman Pracampur Koko serta minuman kordial Roselle, Sirap dan Sarsi.
Selain itu, Agromas Chill Stop turut menawarkan pelbagai pilihan minuman dalam tin
dan botol termasuk Air Mineral Agromas yang merupakan Air Minuman Rasmi MAHA
2026.

Secara keseluruhan, Agromas Brew Station dan Agromas Coffee Express disasarkan
menjana jualan sebanyak RM100,000 sepanjang MAHA 2026, sekali gus menyokong
aktiviti jualan dan promosi produk FAMACO serta memperkukuh keterlihatan jenama
Agromas.

Menambah tarikan kepada pengunjung, Agromas Brew Station turut membawakan
Paradise Restaurant yang menyajikan hidangan autentik Pakistan termasuk Teh
Masala, antara minuman kegemaran YB Datuk Seri Haji Mohamad bin Sabu.
Pengunjung berpeluang menikmati sendiri minuman tersebut sebagai sebahagian
daripada pengalaman unik yang ditawarkan sepanjang MAHA 2026.

Kerjasama strategik melibatkan MARDICorp, FAMA dan pihak berkepentingan
berkaitan pelaksanaan MAHA 2026 diharap dapat terus memperkukuh ekosistem
pemasaran produk Agromas serta membuka peluang penerokaan saluran jualan
baharu yang lebih inovatif dan berdaya saing pada masa hadapan.

